
Konferencija  za  novinare
nakon  sjednice  Upravnog
odbora  Vijeća  za  provedbu
mira

Dame i gospodo,

Hvala vam što ste došli.

Komunike je jednoglasno usvojen i podijelit ćemo vam ga na
kraju  konferencije  za  medije.  Međutim,  želio  sam  vam  se
direktno obratiti kako bih istaknuo neka razmišljanja koja
stoje iza osnovnih tačaka komunikea.

Prije svega, želim naglasiti da je među članovima Upravnog
odbora Vijeća za provedbu mira (PIC) postojao konsenzus o tome
šta se mora uraditi kako bi se Bosna i Hercegovina vratila na
pozitivan  put.  Ekonomske  i  političke  reforme,  uz  puno
poštivanje vladavine prava, ključni su elementi u planu za
oporavak ove zemlje – a članice Upravnog odbora spremne su da
pomognu novim vlastima da taj plan provedu u djelo.

Upravni  odbor  je  pozdravio  činjenicu  da  je  Sporazum  o
stabilizaciji i pridruživanju sa EU stupio na snagu 1. juna.
To je važno. Time se otvara mogućnost za bolji život građana
Bosne i Hercegovine.

Ali, da budemo jasni – to je mogućnost, a ne garancija. Stvari
mogu biti bolje, ali – da bi se to desilo – da bi mogućnost

napretka postala stvarnost – nove vlasti moraju postići puno
više u sljedeće tri i po godine nego što je postignuto između
2006. i 2010. To se odnosi na državni, entitetski, kantonalni
i opštinski nivo.

Na ovom sastanku Upravnog odbora razgovaralo se o ostvarivanju
rezultata.  Govorilo  se  kako  na  najbolji  način  iskoristiti
ponuđene prilike.

Reforme koje mogu provesti nove vlasti – uključujući i reforme
koje su prioritet EU – razumni su koraci koji će olakšati
investiranje u BiH, pokretanje novih preduzeća i otvaranje
novih radnih mjesta.

Upravo na to misli Upravni odbor kada govori o reformama.
Smatram da je to ono što većina bh. građana želi da čuje. I
mislim da bi to željeli da čuju od svojih izabranih lidera.
Nadam se da će ti lideri iskoristiti prilike koje se pružaju i
da će građani konačno osjetiti rezultate.

Upravni  odbor  se  s  opreznim  optimizmom  nada  da  će  vlasti
djelovati efikasnije, imajući u vidu činjenicu da su formirane
brže nego što je to bio slučaj prije četiri godine. Upravni
odbor  je  dao  svoja  uvjeravanja  predsjedavajućem  Vijeća
ministara  i  njegovim  zamjenicima  da  će  vlasti  imati  punu
podršku međunarodne zajednice dok se budu trudili da nadoknade
ono što je propušteno proteklih godina.

Razgovarali smo i o potrebi da se podstaknu vlasti da preduzmu
korake u cilju bolje transparentnosti i efikasnosti izbornog
sistema u BiH. Tačno je da su izbori 2014. godine održani u
skladu  sa  standardima,  a  Upravni  odbor  je  već  pohvalio
Centralnu  izbornu  komisiju  za  njen  rad.  Međutim,  kao  što
znamo, u Mostaru još uvijek ima problema.

U razgovorima o ukupnoj situaciji u BiH , Upravni odbor je
posvetio  pažnju   ponašanju  nekih  političara  iz  Republike
Sprske  koji  su  nastojali  sebi  osigurati  politički  kapital
putem osporavanja vladavine prava. Činjenica je da entiteti



postoje  na  temelju  odredbi  Ustava  BiH.  Entiteti  takođe
podliježu  ovlaštenjima  Ustavnog  suda  BiH,  čije  su  odluke
konačne i obavezujuće.

Dozvolite mi da naglasim i jednu jednostavnu činjenicu, koju
PIC  već  dosta  dugo  ponavlja:  teritorijalni  integritet  i
suverenitet Bosne i Hercegovine zagarantirani su Daytonskim
mirovnim sporazumom. Oni koji misle drugačije se zavaravaju, a
zavaravaju i svoje birače. PIC Komunike je veoma jasan po tom
pitanju.

Međutim, osnovna tema ovog sastanka Upravnog odbora bila je
pružanje podrške praktičnim reformama koje će u ekonomskom
smislu građanima olakšati život i doprinijeti konsolidiranju
mira i sigurnosti u BiH u cjelini. To bi trebao biti prioritet
u predstojećim mjesecima.

* * *

Jučer se Vijeće za provedbu mira sastalo sa načelnikom opštine
Srebrenica, koji nas je obavijestio o tekućim pripremama za
obilježavanje  genocida  u  Srebrenici.  Želim  čestitati
Organizacionom odboru za do sada urađeno i ohrabriti ga da
tako i nastave.

Cilj je da se dvadeseta godišnjica Srebrenice, kako 11. jula
tako  i  tokom  pratećih  manifestacija,  obilježi  mirno  i
dostojanstveno.  Imajući  u  vidu  razmjere  ovogodišnje
komemoracije, očekuje se da svi koji planiraju prisustvovati
manifestacijama vezanim za Srebrenicu budu dostojanstveni i
slijede upute organizatora. 

Takođe bih želio reći da je Upravni odbor odao počast žrtvama
genocida i njihovim porodicama.

Istovremeno, Upravni odbor PIC-a naglasio je potrebu da se
promovira  pomirenje  među  narodima  i  građanima  Bosne  i
Hercegovine. To je bila jedna od poruka pape Franje tokom
njegove  nedavne  posjete  –  da  političari  i  građani  u  BiH



trebaju  raditi  na  dugotrajnom  pomirenju  i  izgradnji  bolje
budućnosti za ovu zemlju.

* * *

U razgovorima o sigurnosnim pitanjima koja se odnose na Bosnu
i Hercegovinu imamo, a to neće nikoga iznenaditi, jasan i
jedinstven  stav  da  u  demokratiji  ove  zemlje  nema  mjesta
ekstremizmu. Znam da je ovo uvijek bilo jasno velikoj većini
građana ove zemlje, bez obzira na narod kojem pripadaju i dio
zemlje iz kojeg dolaze.

Ekstremisti  predstavljaju  tek  jedan  mali  postotak
stanovništva,  ali  su  tokom  proteklih  25  godina  imali
nesrazmjerno veliki uticaj. Ekstremnoj manjini ne smije biti
dozvoljeno da diktira političku klimu. Većina građana želi
tolerantno  društvo  u  kojem  ima  mjesta  za  sve.  Kada  se
suočavamo  s ekstremistima bilo koje vrste, moramo to učiniti
tako  da  ne  žrtvujemo  zaštitu  predviđenu  zakonom  koju
ekstremisti  žele  uništiti.

Želio bih iskoristiti ovu priliku da još jednom izrazim svoje
saučešće porodici policajca (Dragana Đurića) koji je poginuo u
napadu na policijsku stanicu u Zvorniku u aprilu i izraziti
naše  suosjećanje  s  dvojicom  ranjenih  policajaca,  (Željkom
Gajićem i Stevom Milovanovićem). To činim u ime predstavnika
svih zemalja članica Upravnog odbora. Dozvolite mi da kažem
još jednom: zakonske odredbe su tu da bi se na osnovu njih
rješavali ovakvi napadi. Zakon je tu da nas štiti i mora se
poštovati.

* * *

Da sumiram, ovo je bio sastanak na kom smo razgovarali o
osnovnim elementima praktične politike.

Pred Bosnom i Hercegovinom predstoji dosta posla, a priroda
tog  posla  je  jasna:  postoji  plan  ekonomskih  i  političkih
reformi koje mogu pomoći da se osigura viši nivo sigurnosti i



prosperiteta u Bosni i Hercegovini.

Svi mi iz međunarodne zajednice, spremni smo pomoći organima
vlasti kada počnu s provođenjem ovog plana. Uvjereni smo da
nove vlasti mogu uspjeti. Sigurni smo da se, uz pozitivnu i
praktičnu  volju,  i  uz  puno  poštivanje  vladavine  prava,
situacija može poboljšati za ovu zemlju i njene građane.

To je poruka koja je dominirala na ovoj sjednici Upravnog
odbora Vijeća za provedbu mira.

A sada ću rado odgovoriti na vaša pitanja. 


